
বিদীর্ণ হৃদয় মোর সে নারীর বাণে,

ত্রিদিব পতির বজ্র প্রতিহত যাহে।”

বিষাদে লজ্জায় মুখ নত কৈল দূত।

বিস্মিত অন্তরে তবে কহে দৈত্যপতি;—

"অসম্ভব তব বাক্য শুনি হে সুগ্রীব;

পড়েছে কি মহাসুর, সে ধূম্রলোচন,

কামিনীর বাহু বলে? গহন কানন

পুড়েছে কি কৌমুদীর সুস্নিগ্ধ আলোকে?

বুঝিলাম সে মহিলা শক্তির আধার।

ভাল, ভাল তার তেজ, দেখিতেছি আমি;

কত ধরে বল রামা কোমল শরীরে,

কত বা অস্ত্রের শিক্ষা আছে তার ভুজে।”

তাকাইলা বীর বর চণ্ড মুণ্ড পানে।

মহাসুর দুই ভাই, নব বলে বলী;

নবঘন ঘটাসম নব অনুরাগ।

বুঝিল অন্তরে দোঁহে, দৃষ্টি ভঙ্গী দেখি

মানস, শুম্ভের। উঠিয়া, কহিলা চণ্ড;—

"সাধিতে মনের সাধ হে রাজন, যদি

অভিলাষ হয় তব, আমা দোঁহা প্রতি

দেহ অনুমতি তবে; ধরি করবার,

ধরি সে যমের গ্রীব, করবারৎসরু।”

কহিলা ত্রিদিব জয়ী;—"তোমাদেরি কাজ,

